
Дәреснең темасы: Антонимнар.

Дәреснең максаты: 

1. Укучыларга антоним сүзләр турында тулырак мәгълүмат бирү, белем һәм күнекмәләр формалаштыру.

2. Синонимнар буенча алган белемнәрен камилләштерү, системалаштыру.

3. Укучыларның бәйләнешле сөйләм телләрен үстерү өстендә эш алып бару.

4. Мәкаль-әйтемнәр, шигырьләр нигезендә туган телгә һәм якташларыбыз иҗатына хөрмәт тәрбияләү.

Җиһазлау: проектор, ноутбук, слайдлар, дәреслек, карточкалар, лексик домино, дәфтәрләр.

Дәреслек: Татар теле: 5 нче сыйныф өчен дәреслек/ Р.А.Юсупов, К.З. Зиннәтуллина һ.б. - Казан: Мәгариф, 2006.

Татар теле: 5 нче сыйныф өчен дәреслек/ Р.Г.Хәсәншина.- Казан: Мәгариф, 2007.

Дәрес тибы: белем һәм күнекмәләрне ныгыту.

Дәрес формасы: дәрес – презентация.

Яңа технологияләр: компьютер технологиясе, милли-төбәк компоненты, активлаштыру.

Дәрес барышы

I. Оештыру этабы
1. Уңай психологик халәт тудыру.
Хәерле көн, алсу таңнарга!

Хәерле көн, сайрар кошларга!

Хәерле көн, зәңгәр күкләргә!

Хәерле көн, якын дусларга!

Хәерле көн, матур кызларга!

Хәерле көн, батыр улларга!

Укучылар, елмайдык. Күзләрне йомдык. Минем артымнан кабатлыйсыз. Без дәрестә. Без хәзер укый башлыйбыз. Без бик игътибарлы. Без барысын да истә калдырабыз. Күзләрне ачтык. Дәрес башланды.

2. Укучылар, әйдәгез әле өй эшләрен тикшереп алыйк.

II. Яңа материалны үзләштерү (слайдлар)

1) Укучылар, игътибарыбызны экраннарга юнәлттек. Мәкаль һәм әйтемнәрне кычкырып укыйбыз.
1. Аз сүз – алтын, күп сүз – бакыр.

2. Сөйдергән дә тел, биздергән дә тел.

3. Дөньяда иң кечкенә бәхет – байлык, иң зур бәхет – саулык.

4. Югарыга карап үрнәк ал,

Түбәнгә карап гыйбрәт ал.

5. Мең дус – аз, бер дошман – күп.

6. Көн – эш өчен, төн – ял өчен.

Мәкаль һәм әйтемнәрне аңлатабыз.

- Балалар, ә болар нинди сүзләр? (аз-күп, һ.б.)

- Әйе, бик дөрес. Болар мәгънәләре капма-каршы булган сүзләр. Мондый сүзләр ничек аталалар?

- Шулай, укучылар болар антонимнар. Сез аларны башлангыч сыйныфта өйрәнгән идегез. Ә бүген без дәрестә антонимнар турында тагын да күбрәк мәгълүмат алырбыз.

· Антоним – грек сүзе, каршы мәгънәсендә. Димәк, капма-каршы мәгънәдәге сүзләр антонимнар дип атала. Антонимнар татар телендә парлы сүзләр ясауда да нигез булып торалар. Мәсәлән, олысы-кечесе, алыш-биреш, иртә-кич, карты-яше һ.б.

Антонимнар, шартлы рәвештә, даими һәм очраклы (контекстуаль) антонимнарга бүленә. Даими антонимнар контексттан тыш та антоним буларак кабул ителә. М-н: бар-юк, ата- ана, көн-төн һ.б. Ә очраклы антонимнар сүзтезмә, җөмлә яисә текст эчендә генә капма-каршы мәгънә ала.

Ак йөзләрем сары булды,

Гел сине уйлап кына. (җыр)

2) Ә хәзер, укучылар, дәфтәрләребезне ачып, теманы язып куябыз. – Дәреслекнең 105 нче битендәге 204 нче күнегүне язабыз.

- Тикшерәбез. Сүз төркемнәрен билгелибез.

- Димәк, сүз төркемнәре арасында сыйфат, рәвеш, фигыль, исемнәрнең антонимнары күп. Капма-каршы мәгънәдәге сүз кайсы сүз төркеменнән ясала?

- Әйе, укучылар. Грамматик яктан караганда, антонимнар да синонимнар кебек  бер үк сүз төркеменнән ясалалар.

3) Әйдәгез, хәзер 2 төркемгә бүленеп,  кечкенә генә ярыш уздырып алабыз. 1 нче рәт “синонимнар” , 2 нче рәт “антонимнар” төркеме булыр. Бу уен “Лексик домино” дип атала. (һәр укучы такта янына чыгып домино төзи, кайсы төркем тизрәк тәмамлый)
- Лексика нәрсә ул?

· Дөрес, телдәге сүзләр составы.

· Укучылар, синонимнар, омонимнар һәм антонимнар безгә ни өчен кирәк?

· Шулай балалар, алар безнең сүзлек хәзинәбезне баеталар, сөйләмнең сәнгатьлелеген  көчәйтәләр.
III. Белем һәм күнекмәләрне камилләштерү.

1) Карточкалар белән эш.

Бирелгән табышмаклардан антонимнарны табабыз.

Үзегезгә ошаган ике табышмакны күчереп алырга һәм антонимнарның астына сызарга.

1. Син туктасаң – туктый,

Син барсаң – бара,

Ул нәрсә?- Уйлап кара. (күләгә)
2. Диңгезе бар – балыгы юк,

Каласы бар – халкы юк,

Урманы бар – агачы юк. (карта)
3. Чыны бар, ялганы,

Яхшысы, яманы,

Агы бар, вагы бар,

Авызда тагы бар. (сүз)

4. Иелә, бөгелә,

Ак мамыгы түгелә,

Кара күзе күренә. (шомырт)

5. Җәй шакылдый бу чүкеч,

Кыш шакылдый бу чүкеч,

Ничек чыдый бу чүкеч? (тукран)
- Укучылар, күргәнегезчә, антоним сүзләр мәкаль-әйтемнәрдә, табышмакларда күп очрады. Димәк, капма-каршы мәгънәле сүзләр халык авыз иҗатында аеруча күп кулланыла икән. Без дә үзебезнең сөйләмебезне җанландырыйк, сүзлек байлыгыбызны арттырыйк.

Физкультминут.

Без әле бераз ардык

Ял итәргә уйладык.

Башны иябез алга.

ә аннары артка.

Уңга, сулга борабыз

Аннан карап торабыз,

Иң өсләрен сикертәбез,

Кулларны биетәбез.

Бер алга, бер артка сузып,

Күңелле ял итәбез.

Аннары без чүгәлибез,

Утырабыз, торабыз.

Менә ничек ял иттек,

Дәресне дәвам итик.

2) Кроссворд чишү.
 SHAPE  \* MERGEFORMAT 



1. Киң 

2. Төнлә

3. Кайгы

4. Кыска

5. Биек

6. Пычрак

7. Саран

- Шушы антоним сүзләр белән җөмләләр төзеп язарга (җөмләләр тыңлана).
3) Экрандагы шигырь юлларын игътибар белән укыйк әле. Антонимнарны табабыз. Авторларны күзәтәбез.
1. Татлы да ул үзе, ачы да ул,

Бәрәкәтле дә соң ул үзе.

Сынаулары бихисап күп аның,

Кеше дустым, бул син, бул түзем.

Газиз Кашапов
2. Синсез үтә, тиңсез үтә

Иртәләрем – кичләрем ...

Айлар буе, еллар буе

Юксындырсаң, нишләрмен?!

Хәсән Туфан

3. Тауга  мендем, йолдызлардан

Карармын, диеп.

Сикереп төштем дәрьяларга
Агармын, диеп.

Газиз Кашапов

4. Сагышларымны тарата,

Кайгыларымны агарта,

Дусларымны яклаттыра,

Дошманымны яраттыра 

Шигърият!

Миңнеруй Гайфуллина-Хабибуллина

5. Ак кәгазьгә эзләр төште:
Кара каләм эзләре.

Ак һәм кара - яшәешнең

Капма-каршы төсләре.

Гөләндәм Галиева

- Шагыйрьләр дә капма-каршы мәгънәдәге сүзләрне бик оста файдаланалар.
- Укучылар, бу исемнәр сезгә танышмы?

- Әйе, болар безнең якташ шагыйрьләребез. Без алар белән горурланырга тиешбез. Чөнки алар безнең районыбызның данын яктырталар. 
IV. Йомгаклау.
1. Укучылар, без сезнең белән бүген нәрсә өйрәндек?

2. Нинди сүзләр антоним дип атала?

3. Грамматик яктан караганда антонимнар ничек ясалалар?

4. Антонимнарның кулланылышы ягыннан нәрсә әйтә аласыз?

Димәк, укучылар, татар әдәби  теленең сүзлек хәзинәсе гаять бай. Бары тик дөрес куллана белергә генә кирәк. Туган тел байлыгыннан тулы һәм дөрес файдалана белү – һәркайсыбызның изге бурычы.
V. Өй эше бирү.

Хәсәншина дәреслегеннән:
1. Мәҗбүри эш: 232 нче күнегү.

2. Ярым – иҗади эш: 233 нче күнегү . Якташларыбыз иҗатыннан антонимнар кергән шигырь юлларын язып килергә.

3. Иҗади эш: 234 нче күнегү (антонимнар кертеп, шаян табышмаклар уйлап язарга).
Билгеләр кую.
КУШЫМТА

Мәкальләрне укырга. Мәгънәләрен аңлатырга. Астына сызылган сүзләр нинди сүзләр булыр.

1. Аз сүз – алтын, күп сүз – бакыр.

2. Сөйдергән дә тел, биздергән дә тел.

3. Дөньяда иң кечкенә бәхет – байлык, иң зур бәхет – саулык.

4. Югарыга карап үрнәк ал, 

Түбәнгә карап гыйбрәт ал.

5. Мең дус – аз, бер дошман – күп.
6. Көн – эш өчен, төн – ял өчен.

Бирелгән табышмаклардан антонимнарны табыгыз, җавапларын әйтегез. Үзегезгә ошаган ике табышмакны дәфтәрләргә күчереп, антонимнарның астына сызыгыз.

1. Син туктасаң – туктый,

Син барсаң – бара,

Ул нәрсә?- Уйлап кара.

2. Диңгезе бар – балыгы юк,

Каласы бар – халкы юк,

Урманы бар – агачы юк.

3. Чыны бар, ялганы,

Яхшысы, яманы,

Агы бар, вагы бар,

Авызда тагы бар.

4. Иелә, бөгелә,

Ак мамыгы түгелә,

Кара күзе күренә.

5. Җәй шакылдый бу чүкеч,

Кыш шакылдый бу чүкеч,

Ничек чыдый бу чүкеч?

КРОССВОРД (Антонимнарын язарга)

 SHAPE  \* MERGEFORMAT 



1. Киң 

2. Төнлә

3. Кайгы

4. Кыска

5. Биек

6. Пычрак

7. Саран

Шигырь юлларын игътибар белән укыйбыз. Антонимнарны табабыз. Авторларын күзәтәбез.

1. Татлы да ул үзе, ачы да ул,

Бәрәкәтле дә соң ул үзе.

Сынаулары бихисап күп аның,

Кеше дустым, бул син, бул түзем.

Газиз Кашапов

2. Синсез үтә, тиңсез үтә

Иртәләрем – кичләрем ...

Айлар буе, еллар буе

Юксындырсаң, нишләрмен?!

Хәсән Туфан

3. Тауга  мендем, йолдызлардан

Карармын, диеп.

Сикереп төштем дәрьяларга

Агармын, диеп.

Газиз Кашапов

4. Сагышларымны тарата,

Кайгыларымны агарта,

Дусларымны яклаттыра,

Дошманымны яраттыра 

Шигърият!

Миңнеруй Гайфуллина-Хабибуллина

5. Ак кәгазьгә эзләр төште:

Кара каләм эзләре.

Ак һәм кара - яшәешнең

Капма-каршы төсләре.

Гөләндәм Галиев

Лексик домино

Синонимнар 

       Антонимнар

